
Aguaricoko (Ekuador) Bikariotza Apostolikoak irabazi du Elkartasunaren Nazioarteko VIII. “Nafarroa” Saria

Ekuadorko indigenen alde egindako lanarengatik eman diote saria, eta batik bat 1953az geroztik Ekuadorko ekialdean egiten ari den lanarengatik

Asteartea, 2008ko urtarrilaren 13a. Aguaricoko (Ekuador) Bikariotza Apostolikoak (Kaputxinoen misioa) irabazi du Elkartasunaren Nazioarteko VIII. “Nafarroa” Saria. Nafarroako Gobernuak eta Euskadiko Kutxako Nafarroako Zuzendaritzak sustatu duten saria da, hain zuzen.

Epaimahaiak prentsaurrekoa egin du gaur goizean, euren erabakiaren berri emateko, eta bertara honako hauek bildu dira, epaimahaikide gisa: María Isabel García Malo Familia, Gazteria, Kirol eta Gizarte Gaietako Departamentuko kontseilaria (presidentea); Miguel Indurain Larraia nafar kirolaria (presidentea); Alfonso García Liberal Euskadiko Kutxako Nafarroako zuzendaria; Miguel Ángel Argal Nafarroako Medicus Mundiko presidentea; Marina Navarro Nazio Batuen Milurteko Kanpainako Espainiako koordinatzailea; eta Eduard Soler Europako Garapenerako eta Giza Laguntzarako GKEen Konfederazioko ordezkaria. 

Aguaricoko Bikariotza Apostolikoa baso-soiltzea, ingurumenaren kutsadura eta giza eskubideen urraketaren arloetan jarduten da, eta ahaztuta dauden lekuetako ekuadortarren bizi-kalitatea hobetzeko ekimenei sostengua ematen die. Jarduera ildo hauek ditu: hezkuntza; osasuna; turismo ekimenak; herri indigenetako kultura, historia eta hizkuntza berreskuratzeko jarduerak; argitalpenak; Ekuadorko egoerari buruzko eztabaida guneak; edo Cocako kultur etxea. Hori guztia Bikariotzaren konpromisoaren isla da. 

Ekuadorko indigenen alde egindako lanarengatik eman diote saria, eta batik bat 1953az geroztik Ekuadorko ekialdean egiten ari den lanarengatik. Berrogeita hamar urte baino gehiago igaro dira Aguaricoko Bikariotza oihanean ezarri zenetik, eta harrezkero mugako lana egin izan du; egoera desegokian, muga-mugan, bazterretik, ahulenak babestuz, ahotsik ez dutenen ahotsa izaten saiatuz. Gaur egun 58 misiolari eta 9 kongregazio ditu. 

Aurten zortzigarren aldiz eman dute saria, eta haren xedea honako hau da: pertsonek, elkarteek, gobernuz kanpoko erakundeek eta entitateek egoera txarrean dauden gizarte sektoreen eta herrialdeen alde euren borondatez egindako lana aintzat hartzea, lanaren berri ematea, eta gizartea lan horren garrantziaren gainean sentsibilizatzea. Zentzu horretan, Foru Komunitateak aurten 21,5 milioi euroko laguntza eman duela nabarmendu du García Malo kontseilariak, eta hala, biztanleko ekarpen handiena egin duen erkidegoa dela. 

García Malok aurreko urteetako sariak ekarri ditu gogora, eta hala, I. saria Muhammad Yunus-entzat izan zela adierazi du. Muhammad Yunusi “txiroen banku gizona” esaten diote, eta garatzen ari diren herrialdeetarako mikro-mailegu sistema sortu zuen. Bakearen Nobel Saria eman zioten. II. saria, berriz, Karitateko Ahizpa Misiolariek jaso zuten, Kalkutako Teresak sortu zuen kongregazioak.

Hurrengo urteetako sarien irabazleak honako hauek izan ziren: Errefuxiatuen aldeko Jesuita Zerbitzua (III. saria); UNASO Ugandan Ihesaren aurka borrokatzeko erakundeen sarea (IV. saria); “Fe y Alegría” (Fedea eta Poza) Nazioarteko Federazioa, herri hezkuntza integralean eta gizarte sustapenean espezializatuta dagoena (V. saria); San Joan Jainkoarenaren Anaiak, mundu osoko gaixoak eta behartsuak jaso eta artatzen dituen ordena (VI. saria); eta Mama Samateh Saidy eta Wassu Gambia Kafo GKEa, emakumezkoen ernaltze organoen ebaketaren aurkako borrokarengatik (VII. saria).

Hautagaitzak balioesteko garaian, epaimahaiak bereziki kontuan hartu ditu honako irizpide hauek: hautagaiak (entitatea edo pertsona) gizarteko edozein geruzaren aldeko programetan lanean eman duen denbora (haur, gazte, heldu eta adinekoen aldeko programak); hautagaiak egindako lanaren garrantzia; eta entitateak dituen boluntarioak. Gainera, hautagaiak parte hartzen duen lankidetza programetako helburuen lorpenerako egindako ekarpena ere kontuan hartu dute, eta baita etorkizunean proiektuari jarraipena emateko aukera ere. 

Kontseilariaren mintzaldiaren ondoren, epaimahaikideetako batek 6 hautagaitza finalistei buruz hitz egin du, labur-labur, eta azkenik, presidenteak Epaimahaiaren akta irakurri du. 

Aurtengo saria honako hau da: 31.000 € (Nafarroako Gobernuak eta Euskadiko Kutxak erdibana ordainduko dute), Jorge Oteizaren “Arri Ernai Zaintzailea” eskulturaren kopia bat, eta diploma bat. 

Finalistak

Guztira 19 hautagaitza aurkeztu zituzten, eta Aguaricoko Bikariotza Apostolikoaz gain, finalistak honako hauek izan dira:

- Chema Caballero Cáceres, xabiertar misiolaria Sierra Leonan. Chema Caballeroren lana hobeto ulertzeko beharrezkoa da “El Compromiso” fundazioaren lana eta entitate horrekin duen harremana ezagutzea. 

“El Compromiso” fundazioa gobernuz kanpoko erakunde apolitiko eta akonfesionala da. Espainian sortu zuten, 1994an, gizarteko sektore baztertu eta babesgabeen arazoak konpontzen laguntzeko asmoz, batik bat garatzen ari diren herrialdeetan. Fundazioaren arabera, modu iraunkorrean garatzeko funtsezkoa eta oinarrizkoa da hezkuntzaren eta sentsibilizazioaren arloetan eta giza eskubideen alde lan egitea. 

Fundazioak hainbat proiektu ildo ditu, garapenerako hezkuntzaren eta sentsibilizazioaren arloan eta garapenerako lankidetzako proiektuen kudeaketaren arloan. Horietako bat “Programa de recuperación y rehabilitación de niños y niñas soldado en el centro St. Michael's de Sierra Leona” da (Sierra Leonako St. Michael's zentroan haur soldaduak berreskuratu eta birgaitzeko programa). Programa xabiertar misiolariek kudeatzen eta zuzentzen dute, eta zehazki, Chema Caballerok. Fundazioak jorratzen duen beste ildo bat “Programa de rehabilitación de niños y niñas soldado” da (Haur soldaduak birgaitzeko programa). Programa aitzindaria da, eta arazo bera duten beste leku batzuetan gauzatzen dute. 

- Manos Unidas. Hogeita hamar urteko ibilbidea duen erakundea da, eta egoera txarrean dauden pertsonen alde egiten du lan, arraza, erlijioa, etnia, sexua, jatorria edo beste edozein baldintza gorabehera. 

Afrikan, Amerikan eta Asian egiten du lan, eta lehentasunezko bost arlotako garapen proiektuak finantzatzen ditu: osasuna, hezkuntza, nekazaritza, gizarte sustapena, eta emakumeen sustapena. Lan egiten duen herrialde guztietan onuradunak euren kabuz garatzeko bitartekoak ematen ditu, proiektuak euren kabuz finantzatu ditzaten lortzeko. 

2006an 833 proiektu onartu zituen, 65 herrialdetan, 45 milioi euroko aurrekontuarekin (2008ko abenduan eguneratutako datuak). Proiektu horien onuradunak 28 milioi pertsonatik gora izan ziren. Erakundearen diru sarreren %83k funts pribatuetan dute jatorria (bazkideak eta kolaboratzaileak). 

Manos Unidas erakunde aitzindaria da GKEen arloan, eta Espainiako Garapenerako GKEen Konfederazioaren eraketan (1986) garrantzizko egitekoa izan zuen. Espainiako konfederazioari esker Estatuko GKEek Europako GKEen Lotura Batzordean parte hartu dezakete, hain zuzen. 

- Verónica Hulipan, Mapuche Neuquina Konfederaziokoa (Argentina). Verónica Huilipanen bizimodua mapuche herriaren existentziarekin lotuta dago. Eurekiko konpromisoa tarteko, garai zailotan mapuche herriaren nortasuna eta duintasuna mantentzeko borrokaren buru da. 

Verónica 1994an izendatu zuten Mapuche Neuquina Konfederazioko presidente, eta harrezkero, bi urtean behin Batzarrak egiten dituen bozketetan berriz hautatu izan dute. Presidente hautatu aurretik mapuche herriko hainbat taldetan parte hartu zuen. Honako hauetan, besteak beste: Newen Mapu Mapuche Elkartean, Etxeko Langileen Sindikatuan (sindikatua berak sortu zuen), eta Neuquéngo Giza Eskubideen Batzarrean (bertako zuzendaritza batzordean parte hartu zuen). 

Verónicak 14 urte daramatza Neuquéngo Indigena Konfederazioko buru gisa lan egiten eta mapuche herriaren pentsamenduaren mezulari izaten. Gainera, 25 urtetik gora daramatza mapuche herriko indigenen eskubideen alde borrokatzen. Gaur egun Verónica bera eta haren lana munduko indigena herrien giza eskubideen aldeko borrokaren eredu dira. 

- Ana Ferrer, Indiako Vicente Ferrer Fundaziokoa. Rural Development Trust (RDT) sortu zuen, Landa Garapenerako Partzuergoa, eta baita Women Developement Trust (WDT) ere. RDT/WDT tokiko talde batek osatzen du, eta hainbat giza erakunderen laguntzarekin dalit-en (kastarik gabeak, lanik txarrenak egin behar izaten dituztenak) eta tribuen bizi-baldintzak hobetzea lortu du, garapen programa integral eta zabal baten bidez. 35 urtetik gora daramatza lan horretan. 

Emakumeen alde borrokatzeaz gain, beste bi helburu hauek ere baditu: herritar guztientzako osasun sarea sortzea, eta ezinduak gizarteratzea eta laneratzea. 

Ana Ferrer 15 urtez RDTko osasun programaren arduradun izan zen. Osasun langileen sare zabala osatu zuen, herrixketako biztanleei buruzko informazioa bildu eta euren osasuna zaintzeko. Urteen buruan, langile talde horrek lehen mailako artapeneko sare zabala osatu zuen, eta gaur egun bi milioi pertsonatik gora artatzen ditu, Anantapur barrutiko 1.874 herritan. 

Gaur egun, RDT/WDTko proiektuen onuradunak ia bi milioi eta erdi pertsona dira. Ana Ferrerrek proiektu horiek zuzentzen ditu, eta gainera, berrogei bat urte daramatza RDT/WDT proiektu integralaren buruan. 

- Isabel Martín Alonso, Kristo Jesusen ordenako misiolaria Indian. 1984az geroztik Mumbaiko slum-etan (bazter auzoak) baztertuta bizi diren emakumeei laguntzea du xede Isabel Martín Alonsok. Hala, 90eko hamarkadan bidezko merkataritzako Creative Handicrafts (CH) GGKEa sortu zuen. Gaur egun erakundeak 1.200 onuradun ditu: 400, ehunak eskuz egiten dituzten 12 kooperatiben eta prestatutako jakien kooperatiba baten bidez; eta 800, aurrezki eta mikro-mailegu taldeen bidez. 

Creative Handicrafts erakundearen jatorrizko ideia Isabel Martínek garatu zuen, slum-etako lau emakumerekin batera, 1984an. Isabel slum batean bizi zen, eta emakume gehienak etxeko indarkeriaren eta muturreko txirotasunaren biktima zirela ikusi zuen. Hala, emakumeek eurek aipatutako beharrizanetan oinarrituta, ekonomikoki independenteak izateko modua sortzen saiatu zen. 

CH erakundeak komunitatea modu integralean garatzeko ekintzak sustatzen ditu, eta horretarako haurtzaindegiak, eskolaz kanpoko ikasketa zentroak (lehen hezkuntza) eta eskolak sortzen ditu, kooperatibetako kide diren emakumeen seme-alabentzat ez ezik, baita komunitateko haur guztientzat ere. Hala, emakumeak euren ekonomiaren jabe egin, familiak aurrera ateratzeko gai bihurtu, eta nolabaiteko independentzia pertsonala lortzen duten bitartean, euren seme-alabak hezten dituzte, hurrengo belaunaldiak trebatzeko eta jaio direnetik bizi izan duten bazterketa egoeratik ateratzeko. Era berean, CH erakundeak beste arlo batzuetako programak ere sustatzen ditu: helduentzako hezkuntza, emakumeen autoestimuaren garapena, osasun hezkuntza, eta familientzako osasun zerbitzuak. 

Gainera, CH erakundeak lan egiten duen auzuneetan hondakin urak hodiratu eta kaleak zolatzen dituzte, eta hori funtsezkoa da montzoiaren eraginpean dauden lekuetan. Isabel Martín 1949an hasi zen Indian misiolari gisa lan egiten, ia duela 70 urte. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

